
Atebion a roddwyd i Aelodau ar 19 Mawrth 2009 
 

[R] yn nodi bod yr Aelod wedi datgan buddiant. 
[W] yn nodi bod y cwestiwn wedi’i gyflwyno yn Gymraeg. 

 
Cynnwys 

2 Cwestiynau i’r Gweinidog dros Blant, Addysg, Dysgu Gydol Oes a Sgiliau 

2 Cwestiynau i’r Gweinidog dros yr Amgylchedd, Cynaliadwyedd a Thai 

2 Cwestiynau i’r Gweinidog dros Iechyd a Gwasanaethau Cymdeithasol 

Cwestiynau i’r Gweinidog dros Blant, Addysg, Dysgu Gydol Oes a Sgiliau 
 
Jenny Randerson (Canol Caerdydd): Pryd y caiff cyllid Grantiau Cyfalaf gwella ysgolion ei gyhoeddi 
a pha newidiadau sydd wedi cael eu gwneud yn y broses yn ddiweddar? (WAQ53713) 
 
Y Gweinidog dros Blant, Addysg, Dysgu Gydol Oes a Sgiliau (Jane Hutt): Mae’r newid allweddol i’r 
broses yn ymwneud â rhyddhau grant cyfalaf gweddilliol o gyllideb bresennol y Grant Gwella Adeiladau 
Ysgolion i gefnogi’r trefniadau trawsnewid ar gyfer rhoi rhaglen Ysgolion yr 21ain Ganrif ar waith, a 
gyhoeddwyd gennyf yn y Cyfarfod Llawn ar 3ydd Chwefror 2009. Gwahoddwyd pob Awdurdodau 
Addysg Lleol i gyflwyno cynigion ar gyfer buddsoddi cyfalaf mewn ysgolion ac rwy’n disgwyl gwneud 
cyhoeddiad yn fuan. 
 
 

Cwestiynau i’r Gweinidog dros yr Amgylchedd, Cynaliadwyedd a Thai 
 
Kirsty Williams (Brycheiniog a Sir Faesyfed): A wnaiff y Gweinidog ddatganiad am y gefnogaeth sydd 
ar gael i Gymdeithasau Rhandiroedd ar gyfer creu rhandiroedd newydd? (WAQ53742) 
 
Y Gweinidog dros yr Amgylchedd, Cynaliadwyedd a Thai (Jane Davidson): Mae darparu 
rhandiroedd yn fater i Awdurdodau Lleol sydd â dyletswydd i ddarparu rhandiroedd os ydynt o’r farn bod 
galw amdanynt. Fodd bynnag, mae Llywodraeth Cynulliad Cymru yn rhoi cefnogaeth uniongyrchol i 
nifer o gynlluniau y gellid eu defnyddio i helpu i ddatblygu a chynnal rhandiroedd, megis Amgylchedd 
Cymru, menter Trefi Taclus a grantiau Prosiectau Gwella Ansawdd Amgylcheddol Lleol. 
 
 

Cwestiynau i’r Gweinidog dros Iechyd a Gwasanaethau Cymdeithasol 
 
Andrew R.T. Davies (Canol De Cymru): A wnaiff y Gweinidog ddatganiad am gyflwyno Uned 
Cefnogaeth Rhagnodi Dadansoddol Cymru? (WAQ53747) 
 
Y Gweinidog dros Iechyd a Gwasanaethau Cymdeithasol (Edwina Hart): Rôl Uned Cymorth 
Presgripsiynu Dadansoddol Cymru oedd dadansoddi data rhagnodi a defnyddio’r wybodaeth a gasglwyd i 
hyrwyddo presgripsiynu effeithiol ledled Cymru. 
 
 
Andrew R.T. Davies (Canol De Cymru): A wnaiff y Gweinidog ddarparu amcan o gost y Bwrdd 
Cynghori GIG newydd y bydd y Gweinidog yn ei gadeirio? (WAQ53748) 
 
Edwina Hart: Gan mai fy opsiwn dewisol ar gyfer y Bwrdd Cenedlaethol yw Bwrdd Cynghori 
Cenedaethol, bach iawn fydd y costau gweithredu a’r costau rhedeg. Mae’r ffaith y byddaf yn Cadeirio’r 
cyfarfodydd hyn yn lleihau’r costau hyn ymhellach.  
 
Costau amcangyfrifedig rhedeg y Bwrdd Cynghori Cenedaethol gan gynnwys cymorth ysgrifenyddol yw 
tua £50,000 a’r costau cydnabyddiaeth ariannol yw tua £20,000 i’r pum Aelod Annibynnol.  
 
 
Andrew R.T. Davies (Canol De Cymru): Sut y bydd y Gweinidog yn sicrhau bod cyfarwyddyd NICE 
ac AWMSG yn cael ei ddilyn heb Uned Cefnogaeth Rhagnodi Dadansoddol Cymru? (WAQ53749) 
 
Edwina Hart: Ar hyn o bryd rwy’n ystyried Cyfarwyddyd Statudol a fydd yn rhoi canllawiau Grŵp 
Strategaeth Feddyginiaethau Cymru Gyfan (AWMSG) sail debyg i ganllawiau Sefydliad Cenedlaethol 

dros Ragoriaeth Glinigol (NICE) Cymru. Bydd hyn yn ei gwneud yn ofynnol i Fyrddau Iechyd Lleol 
(BILl) roi argymhellion AWMSG ar waith o fewn tri mis. 
 
 
Andrew R.T. Davies (Canol De Cymru): Faint o arian a gafodd ei wario ar waith rhagarweiniol sefydlu 
Uned Cefnogaeth Rhagnodi Dadansoddol Cymru cyn tynnu’r cyllid yn ôl? (WAQ53750) 
 
Edwina Hart: Gwariwyd £115,000 yn 2008-09 ar sefydlu rhagarweiniol Uned Cymorth Presgripsiynu 
Dadansoddol Cymru cyn i’r arian ar gyfer 2009-10 gael ei dynnu’n ôl. 
 
 
Andrew R.T. Davies (Canol De Cymru): A all y Gweinidog gadarnhau bod cyllid ar gael ar gyfer Uned 
Cefnogaeth Rhagnodi Dadansoddol Cymru ar gyfer 2010-11? (WAQ53751) 
 
Edwina Hart: Ni allaf gadarnhau ar hyn o bryd. Byddaf yn ailystyried rhoi arian i Uned Cymorth 
Presgripsiynu Dadansoddol Cymru ar gyfer blwyddyn ariannol 2010-11 ym mis Medi 2009, ochr yn ochr 
â phwysau ariannu eraill. 
 
 
Andrew R.T. Davies (Canol De Cymru): A wnaiff y Gweinidog egluro pam mae cyllid ar gyfer Uned 
Cefnogaeth Rhagnodi Dadansoddol Cymru wedi cael ei dynnu’n ôl? (WAQ53752) 
 
Edwina Hart: Ym mis Medi 2007 cyhoeddais y dyraniadau cyllideb drafft ar draws fy mhortffolio sy’n 
cwmpasu iechyd a gwasanaethau cymdeithasol. Roedd y setliad ariannol yn heriol iawn a bu’n rhaid 
gwneud rhai penderfyniadau anodd iawn. 
 
Ar ôl ystyried yr holl ymrwymiadau presennol yn ofalus ynghyd â’r holl ofynion newydd sydd gan y 
GIG, penderfynais na allwn ariannu Uned Cymorth Presgripsiynu Dadansoddol Cymru ar ôl mis Mawrth 
2009.  
 
 
Andrew R.T. Davies (Canol De Cymru): A wnaiff y Gweinidog ddatganiad am effaith ei phenderfyniad 
diweddar ynghylch argaeledd meddyginiaethau canser arennol? (WAQ53753) 
 
Edwina Hart: Cafodd fy mhenderfyniad i sicrhau bod y cyffuriau hyn ar gael ei groesawu gan gleifion 
canser yr arennau, eu perthnasau a’u gofalwyr. 
 
 
Andrew R.T. Davies (Canol De Cymru): Pa asesiad y mae’r Gweinidog wedi’i wneud o effaith colli 
apwyntiadau ar y GIG? (WAQ53754) 
 
Edwina Hart: Rwy’n cydnabod bod apwyntiadau a fethwyd yn gostus iawn i’r GIG yng Nghymru. Mae 
Ymddiriedolaethau’r GIG yn monitro nifer yr apwyntiadau sy’n cael eu methu ledled Cymru ac yn edrych 
am ffyrdd o leihau’r niferoedd hyn, drwy gyfathrebu’n well â chleifion, fel y system atgoffa dros y ffôn 
sydd ar waith ym Mro Morgannwg. Mae cyfrifoldeb ar y cleifion hefyd i fynd i’w hapwyntiadau, neu i roi 
gwybod i’r Ymddiriedolaethau os na allant fynd. 
 
 
Andrew R.T. Davies (Canol De Cymru): A wnaiff y Gweinidog ddatganiad am ei hymateb i 
ymgynghoriad NICE am y Broses Dewis Testun ar gyfer Arfarniadau Technoleg? (WAQ53760) 
 
Edwina Hart: Rwy’n croesawu cynigion NICE i gyflymu ei broses dethol testun ac yn annog cleifion, y 
cyhoedd a gweithwyr iechyd proffesiynol i ymateb i ddogfen ymgynghori NICE erbyn y terfyn amser sef 
22 Mai 2009. 

Andrew R.T. Davies (Canol De Cymru): A wnaiff y Gweinidog egluro’r amcanion polisi y tu ôl i’w 
phenderfyniad i wahardd gwerthu melysion mewn peiriannau gwerthu bwyd mewn ysbytai? 
(WAQ53761) 
 
Edwina Hart: Mae Llywodraeth Cynulliad Cymru yn ymrwymedig i wella deiet ein poblogaeth. Rydym 
wedi datblygu amrywiaeth o bolisïau a rhaglenni sy’n anelu at greu amgylchedd lle mae’n haws bwyta’n 
iach. Rwy’n credu y dylai ein lleoliadau sector cyhoeddus, yn enwedig ein hysbytai, fod yn esiampl o 
arfer gorau yn hyn o beth.  
 
Drwy’r rhaglen "Rhyddid i Arwain, Rhyddid i Ofalu" rydym yn rhoi ein hymrwymiad Cymru’n Un ar 
waith i wella bwyd a maeth mewn ysbytai. Gallai’r gwaith hwn gael ei danseilio os na sicrhawn fod 
llefydd bwyd eraill yn ein hysbytai hefyd yn hyrwyddo bwyd a diod iach. Rwyf wedi bod yn pryderu’n 
arbennig am beiriannau gwerthu sydd wedi bod yn rhoi bwyd a diod afiach i gleifion, ymwelwyr a staff. 
Am y rheswm hwn gofynnais i ysbytai’r GIG yng Nghymru gael gwared ar fwyd a diod afiach o bob 
peiriant gwerthu a rhoi dewisiadau iachach yn eu lle. 
 
 
Andrew R.T. Davies (Canol De Cymru): Pa drafodaethau y mae’r Gweinidog wedi’u cael am y 
potensial i gamddefnyddio’r polisi parcio ceir mewn meysydd parcio ysbytai? (WAQ53762) 
 
Edwina Hart: Mae fy swyddogion yn gweithio’n agos gydag Ymddiriedolaethau’r GIG i nodi (a lle bo 
angen rheoli’r) camddefnydd posibl o’m diwygiad o gostau parcio ceir ar safleoedd ysbytai. 
 
 
Andrew R.T. Davies (Canol De Cymru): Pa amcangyfrif y mae’r Gweinidog wedi’i wneud o gyfran y 
meddyginiaethau presgripsiwn a gaiff eu gwastraffu? (WAQ53764) 
 
Edwina Hart: Mae dal yn arfer da rhoi cyflenwadau 28 diwrnod i gleifion. Fodd bynnag, rhaid cydnabod 
efallai y byddai cyflenwadau mwy yn addas ar gyfer cleifion sydd â chyflyrau hirdymor sefydlog (gwneir 
y penderfyniad hwnnw ar sail unigol). 
Ni chedwir data yn ganolog am feddyginiaethau nad ydynt yn cael eu defnyddio na’r goblygiadau o ran 
cost ychwaith. Cafodd Byrddau Iechyd Lleol eu hannog i adolygu eu prosesau rheoli meddyginiaethau ac 
i leihau faint o feddyginiaethau sy’n cael eu gwastraffu e.e. mae nifer ohonynt wedi cynnal ymgyrchoedd 
hysbysebu i godi ymwybyddiaeth y cyhoedd o’r angen ond i ofyn am feddyginiaethau sydd wirioneddol 
eu hangen wrth ofyn am amlbresgripsiynau. 
 
 
Andrew R.T. Davies (Canol De Cymru): Faint o gyllid mae NICE wedi’i gael gan Lywodraeth 
Cynulliad Cymru ym mhob blwyddyn er 1999? (WAQ53765) 
 
Edwina Hart: Mae’r wybodaeth hon ar gael yn gyhoeddus. 
 
 
Andrew R.T. Davies (Canol De Cymru): Faint o gyllid mae AWMSG wedi’i gael gan Lywodraeth 
Cynulliad Cymru ym mhob blwyddyn ers creu’r corff? (WAQ53767) 
 
Edwina Hart: Ers sefydlu AWMSG yn 2002, mae’r arian canlynol wedi’i ddarparu: 
2002/03 £328,000 
2003/04 £337,000 
2004/05 £337,000 
2005/06 £387,000 
2006/07 £476,000 * 
2007/08 £441,000 
2008/09 £456,000 



Atebion a roddwyd i Aelodau ar 19 Mawrth 2009 
 

 5

*(Ar gyfer 06/07 unwyd llinell wariant AWMSG gyda llinell wariant WeMeReC) 
 
 
Andrew R.T. Davies (Canol De Cymru): A wnaiff y Gweinidog egluro pam mae 100,000 yn fwy o 
gleifion wedi cofrestru â meddygon teulu yng Nghymru na phoblogaeth Cymru? (WAQ53768) 
 
Edwina Hart: Mae chwyddiant rhestrau yn broblem hirsefydledig sydd yn digwydd ledled y DU. Caiff ei 
achosi gan symudiadau yn y boblogaeth. Nid oes un esboniad. Mae’n digwydd am fod pobl yn symud o 
Gymru heb roi gwybod i’r awdurdodau perthnasol. Hefyd, efallai y bydd oedi gweinyddol wrth ddileu 
enwau cleifion oddi ar y rhestrau pan fyddant yn marw neu pan fyddant yn symud i bractis arall. 
 
 
Kirsty Williams (Brycheiniog a Sir Faesyfed): Pryd y cyflwynir safoni tariffau llawdriniaethau ledled 
Cymru a Lloegr? (WAQ53770) 
 
Edwina Hart: Mae fy swyddogion yn dal i drafod gyda’r Adran Iechyd. 
 
 
Kirsty Williams (Brycheiniog a Sir Faesyfed): A wnaiff y Gweinidog ddarparu ffigurau am nifer y bobl 
yng Nghymru â chanser? (WAQ53784) 
 
Edwina Hart: Mae’r wybodaeth a geisiwch wedi’i chyhoeddi gan Uned Gwybodaeth ac Arolygaeth 
Canser Cymru yn ei hadroddiad, ‘Prevalence Statistics in Wales as of 31st December 2007’. Mae’r 
ddogfen ar gael yn http://www.wales.nhs.uk/sites3/page.cfm?orgid=242&pid=33893 
 
 
Alun Cairns (Gorllewin De Cymru): A wnaiff y Gweinidog restru, fesul ysbyty, y llawdriniaethau nas 
cynhaliwyd yn ôl eu ‘dalen waith’ (neu a gynhaliwyd yn anghywir)? (WAQ53779) 
 
Edwina Hart: Ni chedwir y wybodaeth hon yn ganolog. 
 
 
Peter Black (Gorllewin De Cymru): A wnaiff y Gweinidog ddatganiad am yr arbedion a wnaethpwyd 
gan y Gyllideb Iechyd o ganlyniad i dorri TAW dros dro? (WAQ53780) 
 
Edwina Hart: Ni chaiff y wybodaeth hon ei chasglu’n ganolog. 
 
 
Andrew R.T. Davies (Canol De Cymru): Pa amcangyfrif y mae Llywodraeth Cynulliad Cymru wedi’i 
wneud o gostau darparu ychwanegion fitamin D i bawb y mae NICE yn awgrymu ac yn enwedig plant 
rhwng 6 mis a 4 mlwydd oed a menywod beichiog neu fenywod sy’n bwydo ar y fron? (WAQ53782) 
 
Edwina Hart: Ni chesglir gwybodaeth gan Lywodraeth Cynulliad Cymru am Fitamin D a ragnodir i 
blant a menywod sy’n feichiog neu sy’n bwydo o’r fron. 
 
 
Andrew R.T. Davies (Canol De Cymru): Faint o arian y mae Llywodraeth Cynulliad Cymru’n ei wario 
ar ddarparu ychwanegion fitamin D ar gyfer plant rhwng 6 mis a 4 mlwydd oed ac ar gyfer menywod 
beichiog neu fenywod sy’n bwydo ar y fron? (WAQ53783) 
 
Edwina Hart: Ni chesglir y wybodaeth hon gan Lywodraeth Cynulliad Cymru.  


